مسرحية معنى العيد
الزمان : تدور المسرحية في فترة عيد الميلاد الى ان نصل الى ليلة العيد .

المكان : المسرحية تدور في منزل عائلة اسطفان (عائلة ارستقراطية)، تسكن هذه العائلة في حي راقي ولكنه قريب جدا من الحي الشعبي . 

الشخصيات :
	الجد : جريس
	الجدة : منى
	الاب : الياس

	الام : نايلة 
	الابن : طوني
	الابنة : جيسي

	اليتيم : نديم
	السريلنكية : دايا  Daya.
	السائق


الفصل الاول

الجد والجدة جالسان هو شارد وهي معجوقة بالزينة . الاب يقرأ الجريدة . 
الابن على السلم وأمه تناوله الزينة و دايا حولهما معجوقة وتنظف كل غرض على حدا ، ثم يدخل السائق . 
------------------------------------------
السائق : عيلة خوري (يسلم الهدايا التي كان يحملها الى Daya بينما هي تقوم بحركات اغراء لانها مغرمة بالسائق) 

الجدة : وعا يا رجال حاجك غافي ! العيد قرّب ما كأنك من هالبيت ! لا بتهش ولا بتنش كأنك شي واحد غريب ... 
الجد : غريب ! ...  مين غريب ! ... 

الجدة : مين غريب ؟! ما صرلنا اربعين سنة عايشين غريب وغريبة . 

الجد : هريبة ؟! ... لوين هرب ؟ ما قاعدين سهرانين 

الجدة : خلص ... نشفتلي دمي ! (بحركة يد) 

الجد : ليش انت عندك دم 

الجدة : خلص خلص ما بقى بدي شي 

الجد : محشي ! ... ولو كل يوم محشي !

الاب : (للجد والجدة) خلص يا عمي خلصونا بقى كبروا عقلاتكن ... ولو . 

الاب : (للام وطوني) نايلة ايمتى رح نخلص من هالعجقة ؟ فهمنا انه العيد قرّب ... شو ما عيّد غيركن ؟ 
Daya :   اوكي مستر     mister Ok
الاب : (للسريلنكية) انت سكتي 

الام : شو باك يا الياس (بغنج) ليه معصب ؟ tu?    qu' as
الاب: عزيزتي انت عقلك بال sapin (شجرة الميلاد ) وبال   cadeaux(الهدايا) . بعد ناقص تكتبي رسالة ل بابانويل 
الابن : مامي عطيني طابة Boule 

الام : (نحو الابن) لحظة يا طوني .... (نحو الاب) شيري رح نخلص 

الاب: حبيبي وين اختك .... ليش ما عم تساعدكن ؟ 

الابن : هي جوا عم تاكل وتاركتني انا لوحدي عم اشتغل 

الجدة: ريتها تقبرني انشالله ، طالعة لجدتها تمام . 

الجد: حمام .... ليش دايا مش عم تنظف الحمام ؟ 

الخادمة :  No    مستر  انا كلو سُغُل  

الاب : انت سكتي 
(تدخل الابنة في يدها سندويش على شكل هدية صغيرة وهي تصرخ من الخارج)

الابنة : ماما ... مامي 

الجدة : تسلميلي شو هالرشاقة !... صورة جدتك ! 

الجد : تنورة ؟!... وين فيه تنورة ؟ 
(يدخل السائق)

السائق : عيلة منصور 
(ينزل الابن عن السلم ويخرج السائق)

الام : دايا ... ضبي الغراض 

الخادمة : Ok   مدام ، انا كله سُغُل 
( تخرج العائلة في الجهة الخلفية للمسرح ، بينما يتقدم الابن والابنة الى الجهة الامامية من المسرح )

الابن : جيسي تعي تنلعب ، زهقان كتير . 
جيسي : ما بدي ، جوعانة بدي روح أكل 

طوني : اختي ما بتشبعي أكل 

جيسي : مش هيك ، بس صرلي زمان ما أكلت ، يعني من شي ربع ساعة 

طوني : شو ؟ ... طيب اختي هلق منلعب وبس نخلص بعطيكي شوكولا 

جيسي : عنجد ؟! ... (تركض وتحضنه فيقع ارضاً ) حبيبي طوني يللا تعا نلعب 
(اللعبة + حركات مع الاطفال + اغنية من وحي الميلاد )

الاب : انت اسكتي 

الخادمة : اوكي مستر ، انا كله سُغُل 

طوني : تيتا خبرينا شي عن الميلاد 
الجدة : شو بدي خبرك يا ستي عن الميلاد ؟!  متل ما انت ، sapin شجرة الميلاد وزينة ... 

الام : حفلات وتياب جداد ... 

جيسي : حبش العيد ... وحلويات و Bûche de Noêl  (كاتوه العيد) 

طوني : بس يا تيتا ، بالمدرسة ما قالولنا هيك ، خبرونا عن يسوع المسيح وقالولنا تنسأل أهالينا عن معنى العيد الحقيقي 

الجد : بدك ستك تخبرك ؟ ما  ستك بده مين يخبرها 

الاب : بابا ....  خلص .  يا طوني مزبوط متل ما قالولك بالمدرسة ، لانه بيقولوا انه العيد مش بس  sapin بشجرة العيد والزينة والهدايا . بيقولوا  انه Noêl   الميلاد هو عيد ميلاد يسوع المسيح ، لانه متل اليوم ، وبضيعة زغيرة اسمها بيت لحم ولد طفل زغير هو يسوع ، كرمال هيك نحنا كل سنة منحتفل بهالعيد 

طوني : طيب اذا  Noêl هو عيد ميلاد يسوع ، شو خصه بابا نويل Papa Noêl  وليش بيجيبوا هدايا ع الميلاد ؟ 

الاب : بابا نويل كان انسان غني متلنا اسمه نيكولا  ، كان يساعد ويوزع الهدايا بفترة الاعياد على كل الفقراء ، مشان هيك درجت عادة الهدايا والبابا نويل 

جيسي : يعني بابا نويل مش موجود ؟؟؟

الاب : هيك شي 

جيسي : فإذن مين جابلي اللعبة سنة الماضية ؟؟؟

الام : هيدا البابا هو اللي اشتراها وحطها تحت ال  sapin
(يدخل السائق حاملاً هدايا  ورسالة)

السائق : هودي هدايا عيلة كرم وهيدا مكتوب من خوري الرعية ، وصل قبل شوي بالبريد 

الام : خوري الرعية (تأخذ الرسالة وتقرأها بتعجب ) 

الاب : شو حاملة هالرسالة 
الام : حاملة خبرية ، اما شو خبرية ، بتسوا مية 

الجدة : حمستينا ...... هات تنشوف 

الام :  قال شو ! خوري الرعية طلّع قرار ، بس شو قرار ؟؟

الاب : شو ؟!

الام : قال بفترة الاعياد ، كل عيلة من العيل الغنية بمنطقتنا .... يعني متلنا 

الجدة : اكيد ... 

الام : لازم تستقبل ولد من الميتم 

الجدة : أيا ميتم ؟

الام : هيدا الميتم اللي بالحي الفقير ، قال شو ! كرمال الولد يعيش ضمن عيلة بفترة العيد وكرمال نحنا نحس بمعنى العيد الحقيقي 

طوني : معنى العيد الحقيقي !

الام : بدن يجيبولي حدا غريب يعيّد معنا ! 

الجدة : هيدي إهانة ... 

الجد : مين هاني ؟؟ مش ابنها لأم خبار ؟؟ 

الام : نعم ؟؟؟  شو باك يا عمي ... مين هاني ؟ 

الجد : مين ؟ ... شو بك يا عمي ما انت عم تسأليني ، شو عم تخرفي ... بعدك زغيرة 
الجدة : جريس ... خلصنا بقا 

الاب : خلونا بالموضوع الاساسي ...

الام : ايه بس نحنا ما فينا نستقبل حدا ع الميلاد لانه هيدا العيد للعيلة .... العيلة وبس 

الجدة : وبعدين مش مفروض انه ولادنا يتعرفوا ع ولاد الفقرا 

جيسي : بلكي أكل لي السندويشات ؟! 

طوني : بابا ، خلينا نستقبله ، ما عندي حدا إلعب معه ع الميلاد 

الام : فيه ولاد خالك وولاد عمتك ... يعني tes cousins 

طوني : طيب شو رح نخسر ازا إجا شخص وعيّد معنا 

جيسي : ولاّ ... 

(سؤال الاولاد )

الاب : خلص ... انا اللي يقرر ... لانه متل ما بتعرفوا انه الواحد حلو يساعد عالعيد ، فقررت استقبله .( ردات الفعل )
------------------------------------------
الفصل الثاني
الشخصيات 

الام جالسة تقلم اظافرها والجدة ،  الاب يقرأ الجريدة ، جيسي على الارض تأكل الشيبس ، طوني يمشي وينتظر ، الجد يغني على مزاجه ودايا ترد عليه (أيايايايايايايا .... ) وهي تنظف وترقص 

الام : دايا خلص طوشتينا 

السائق : خواجه الياس ، خوري الرعية بعت صبي ، ناطر برّا 

جيسي : صبي ... لا (تخبىء كيس الشيبس ) 

الاب : اوكي ، خليه يفوت 

طوني : اوكي (مع علامات الفرح) 

الام : تنشوف 

( يدخل نديم مبهوراً بجمال البيت ، برفقة السائق (حركات دايا الخادمة) فينظر في كل مكان دون ان يقول اي كلمة ) 

الجدة : شو الفارة اكلتلك لسانك ولا ما علموك تقول بونجور Bonjour 

اليتيم : Bonjour تانت... Bonjour عمو.... بيتكن كتير حلو !
طوني : انا اسمي طوني انت شو اسمك ؟

اليتيم : اسمي نديم 

الاب : خبرنا يا نديم ، كيف كنت تقضي اعياد الميلاد من قبل؟ 

نديم : بالميتم ، كنا بس نصلي بالكنيسة ونطلب من ربنا يسوع المسيح انه يولد بقلوبنا 

جيسي : يعني ما عندكن sapin 

نديم : يسوع ما ولد بال  sapin، يسوع ولد بمغارة 
الام : تصلي بالكنيسة !!

نديم : ليه انتوا ما بترحوا عالكنيسة بعيد الميلاد ؟

طوني : البابا والماما بيكونوا كتيرمشغولين عالميلاد ، ما بيفضوا ياخدونا عالكنيسة 

الام : ما البيت بيكون مليان ، وبيكون عنا ناس كتير عالعشا ، يعني منكون كتير مشغولين 

نديم بس نحنا بالميتم علمونا انه ما فيه شي لازم يشغلنا عن ربنا يسوع 

الام : ( بعصبية ) دايا ، خدي دللي نديم وين بدو ينام 

الخادمة : اوكي مدام ، كله  سُغُل

( تخرج دايا وهي تنظف نديم بالريشة )

الاب : (الى الجدة) ماما ... انا ونايلة رايحين نجيب كم غرض من السوق، الله يخليكي، انتبهي ع طوني وع جيسي ... يللا باي 
(يخرج الاب والام )

جيسي : تيتا ... بدي سندويش ... جوعانة ... 
الجدة : يا تسلميلي جوعانة ... اطيب سندويش لأحلى جيسي 

(تخرج الجدة وجيسي)

طوني : جدو شو رأيك باللي قاله نديم ؟

الجد : يا طوني اللي قاله نديم مزبوط كتير . رزقالله لما كنا زغار ، كنا نحس بمعنى العيد ، كنا نصمّد من مصروفنا حتى نساعد الناس المحتاجة ، وليلة الميلاد ، يا جدي ، كانت العيلة تجتمع بالكنيسة تتصلي مع بعضها . ما كنا نطلب من بابا نويل هدايا ... كنا نطلب من الله ومن يسوع اللي جايي بهالعيد انه يجيب معه الصحة والسلام . بس الايام تغيرت يا جدي، والمصاري غيّرتنا، وخلتنا ننسى كل شي حتى المعنى الحقيقي للعيد 

طوني : جدي كتير حابب حسّ بالمعنى الحقيقي للعيد ، بس كيف ؟

( نديم فجأة )

نديم : هينة كتير ... شي مرة صليت نهار العيد بالكنيسة ؟ 

طوني : لا 

الجد : هالمرة رح نروح عالكنيسة ونصلي 

طوني : ( بفرح) عنجد !  (بأسف) بس الماما ما بتخلينا 

(تخل جيسي مع الجدة ، جيسي تشد بيدها الجدة)

الجدة : يا ستي شو فيه ، شو بدك 

جيسي : تيتا عطيني هاي عن ال  sapin 

الجدة : شو بدك منها يا ستي 

جيسي : اعطيني ياها 

(تعطيها السندويش  الملفوف على شكل هدية )

الجدة : خدي يا ستي ، شو هيدي 

جيسي : (تفتح الهدية) هيدا سندويش ، هدية مني ل يسوع JESUS  ، قلت انه بلكي جاع  JESUS شو بده ياكل ( وتبدأ أكل السندويش)  بس رجعت قلت انه JESUS  ما بيحب القريدس ، كرمال هيك هلق انا باكل هيدا وبعدين بلفّلوا سندويش تانية   
الجدة : تسلميلي شو هنية ... طالعة لستك تمام 

الجد : تمام ، تمام 

الجدة : (الى طوني ) شو يا طوني شو عم تعملوا 

طوني : (للجدة) ماشي ... ( يفكر ويقول ل جيسي) جيسي بتروحي معنا 

الجدة : لوين !

طوني : رايحين انا ونديم اليوم نصلي بالكنيسة 

الجدة : نعم ؟؟؟؟؟!!! 

(يدخل الاب والام )

الاب والام : هاي كيفكن 

الجدة : يا الياس تعا شوف ابنك شو بدو يعمل 

الاب : شو فيه يا طوني 

طوني : بابا ، انا ونديم بدنا نروح نقدّس بالكنيسة اليوم 

جيسي : وانا بدي اعمل متلن 

الاب : طيب ، ما .... 

طوني : الله يخليك بابا ، كل العالم بتروح عالكنيسة ب الميلاد 

الام : والعالم اللي جايين لعنا عالعشا ؟

الاب : هينة كتير ، فيه حلّ كتير بسيط ، منروح نحنا واياهن عالكنيسة منصلي وبعدين منرجع لهون عالبيت ومنحتفل كلنا سوا 

الام : خلص يعني هيك قررتوا ؟! 

الاب : فوتوا تنلبس ، القداس رح يبلش 

( صوت اجراس العيد )

(نهاية المسرحية )
